
Na osnovu člana 219. stav 4. Zakona o osnovama sigurnosti saobraćaja na cestama u Bosni i Hercegovini 
("Službeni glasnik BiH", br. 6/06, 75/06 i 44/07), ministar komunikacija i prometa Bosne i Hercegovine u 
saradnji sa tijelima nadležnim za unutrašnje poslove donosi   

PRAVILNIK   

O IZMJENAMA I DOPUNAMA PRAVILNIKA O TEHNIČKIM PREGLEDIMA VOZILA   

Član 1.   

(1)    U članu 3. stav 2. Pravilnika o tehničkim pregledima vozila ("Službeni glasnik BiH", broj 13/07), poslije 
tačke dodaje se rečenica:   

    "Naknada za rad komisije se utvrđuje rješenjem nadležnog tijela iz stava (1) ovog člana."   

Član 2.   

Poslije člana 3. se dodaju članovi 3.a. i 3.b. koji glase:   

Član 3a.   

(Prenošenje ovlaštenja na stručne institucije)   

(1)    Dio poslova iz svoje nadležnosti, koji se odnose na rad stanica tehničkog pregleda, nadležno tijelo iz člana 
219. stav (2) Zakona može prenijeti na odgovarajuće stručne institucije koje budu izabrane putem javnog 
konkursa.   

(2)    Stručne institucije koje će obavljati poslove iz stava (1) ovog člana, zavisno od prenesenih ovlaštenja, 
moraju ispunjavati slijedeće uvjete:   

a)    biti upisane u sudski registar za obavljanje djelatnosti iz oblasti za koju se prijenosi ovlaštenje;   

b)    imati zaposlene kadrove osposobljene za obavljanje djelatnosti iz oblasti za koju se prijenosi ovlaštenje, od 
kojih, u pogledu stručne spreme moraju biti zastupljeni dipl. ing. mašinstva, smjer motori i vozila, dipl. ing. 
saobraćaja, cestovni smjer i dipl. ing. elektrotehnike ili dipl. ing. informatike;   

c)    biti stručno i tehnički osposobljene za vršenje obuke za kontrolore tehničke ispravnosti vozila i voditelje 
stanice tehničkog pregleda;   

d)    biti stručno i tehnički osposobljene za vršenje stručnog nadzora nad radom stanica tehničkog pregleda, 
kontrolora tehničke ispravnosti vozila, voditelja stanice tehničkog pregleda;   

e)    imati kadar i opremu za vršenje kontrole nad baždarenjem opreme i uređaja na stanici tehničkog pregleda;   

f)    dokazati da mogu pratiti referentnu literaturu Evropske zajednice iz ove oblasti i vršiti primjenu savremenih 
dostignuća na stanicama tehničkog pregleda i davati prijedloge za dopunu postojećih normativnih akata iz ove 
oblasti u skladu sa evropskim standardima;   

g)    posjedovati računare, stručnu literaturu, laboratoriju sa tipski odobrenom opremom, kabinete i drugu 
opremu neophodnu za obavljanje djelatnosti koje se prijenose;   

h)    ispunjavati i druge uvjete propisane pozitivnim zakonskim propisima Bosne i Hercegovine.   

(3)    Stručne institucije iz stava (1) ovog člana, zavisno od prenesenih ovlaštenja, obavljaju slijedeće poslove:   



a)    prate propise iz oblasti kontrole ispravnosti vozila koje donose susjedne zemlje, Evropska unija i druge 
međunarodne organizacije i integracije;   

b)    utvrđuju da li su ispunjeni uvjeti za rad stanica za tehnički pregled vozila i vode službenu evidenciju o 
činjenicama na osnovu kojih je nadležno tijelo prenijelo javno ovlaštenje stanici tehničkog pregleda vozila za 
obavljanje pojedinih vrsta tehničkog pregleda vozila;   

c)    vrše stručno osposobljavanje kadrova za obavljanje poslova kontrolora tehničke ispravnosti vozila i drugih 
osoba koje rade na stručnim poslovima tehničkog pregleda i registracije motornih vozila;   

d)    organiziraju periodičnu provjeru znanja kontrolora tehničke ispravnosti vozila i drugog osoblja;   

e)    organiziraju uvezivanje stanica za tehnički pregled vozila i drugih zainteresiranih subjekata u jedinstven 
informacioni sistem vezan za poslove tehničkog pregleda vozila;   

f)    vrše obradu podataka i izradu analiza iz oblasti tehničkog pregleda vozila;   

g)    ostvaruju saradnju sa stručnim, naučnim organizacijama, institutima, preduzećima i drugim pravnim 
osobama iz oblasti tehničkih pregleda vozila;   

h)    daju stručna uputstva i informacije, te izrađuju stručne publikacije iz oblasti tehničkog pregleda vozila;   

i)    na zahtjev tijela koje vrši upravni nadzor nad radom stručne institucije iz stava 1. ovog člana, a najmanje dva 
puta godišnje, dostavljaju izvještaje, podatke i dokumente od značaja za vršenje upravnog nadzora;   

j)    kao i druge poslove ili nadležnosti po nalogu nadležnog tijela iz stava 1. ovog člana.   

(4)    Bliže kriterije i uvjete o načinu i postupku izbora stručne institucije propisuje nadležno tijelo iz stava 1. 
ovog člana.   

Član 3b.   

(Gubitak ovlaštenja)   

Stručne institucije iz člana 3a. stav (1) ovog Pravilnika gube javna ovlaštenja za obavljanje poslova iz stava (3) 
člana 3a. ovog Pravilnika ukoliko:   

a)    poslove ne obavljaju stručno i blagovremeno;   

b)    prestanu ispunjavati bilo koji od propisanih uvjeta na osnovu kojih su im prenesena ovlaštenja;   

c)    na podnose izvještaje, podatke ili drugu dokumentaciju u skladu sa članom 3a. stav (3) alineja i);   

d)    izvještaj o radu ne bude pozitivno ocijenjen od strane nadležnog tijela.   

Član 3.   

U članu 8. poslije stava 3. dodaje se stav 4. koji glasi:   

"(4)    Izuzetno od stava 1. ovog člana postojeće stanice za tehnički pregled vozila koje ne ispunjavaju prethodno 
navedene uvjete u pogledu dužine prilazne saobraćajnice, ne mogu obavljati tehničke preglede vozila čija dužina 
ne omogućuje siguran i propisan ulazak na tehnološku liniju."   

Član 4.   

U članu 15. stav 2. riječi "cestovni smjer" i riječi "smjer motori i motorna vozila" se brišu.   



Član 5.   

(1)    U članu 18. stav 3. tačka se briše i dodaju riječi:   

"i u ovom slučaju važi 24 mjeseca. "   

(2)    Stav 6. se mijenja i glasi:   

    "(6) Tehnički pregled vozila koja ne podliježu obavezi godišnje registracije navedenih u članu 14. stav 4. 
Pravilnika o registriranju vozila ("Službeni glasnik BiH", broj 22/07, 41/07 i 54/07) obavlja se u periodu ne 
dužem od 30 dana prije isteka roka od godinu dana od prethodno obavljenog tehničkog pregleda.   

(3)    U stavu 7. tačka b. se mijenja i glasi:   

"b)    nakon saobraćajne nezgode ili vanrednog događaja, propisanog u članu 231. Zakona;"   

Član 6.   

U članu 35. riječi "Kod mopeda, motocikla i priključnih vozila znak se postavlja na prednjem dijelu vozila." se 
zamjenjuju riječima:   

"Kod ostalih vozila znak se postavlja na prednjem dijelu vozila, a kod priključnih vozila znak se postavlja na 
zadnjem dijelu vozila."   

Član 7.   

Ovaj Pravilnik stupa na snagu osmog dana od dana objavljivanja u "Službenom glasniku BiH", a objavit će se i u 
službenim glasilima entiteta i Brčko Distrikta BiH.   

